
 

Rapport dalla sessiun dil cussegl da vischnaunca dils 19-04-2022 
 
Tractanda 1 Approbaziun dil protocol dalla sessiun dils 15-11-2021 

 

Il protocol dalla sessiun dils 15 da november 2021 vegn approbaus cun engraziament. 

  

 Tractanda 2  Quen communal 2021 

 

a) Orientaziun e discussiun 

b) Rapport dalla cumissiun da gestiun 

c) Approbaziun da quen e bilanza 

 

Il president communal Dumeni Tomaschett presenta ils puncts impurtonts dil quen communal 

digl onn 2021 sco suonda: 

Il quen current siara cun in surpli d’entradas da frs. 729’431.-. Il gudogn avon amortisaziuns 

(cashflow) munta à frs. 1'318’141.-. Igl ei vegniu investau net frs. 1'433’131.-. Il deivet net dalla 

vischnaunca ei s’augmentaus per exact frs. 100.- per habitont e munta ussa à totalmein 

2'338’888 milliuns francs. 

 

Per la presentaziun dil quen vegn surdau il plaid alla canzlista communala.  

 

Il quen d’investiziuns siara cun expensas totalas da 2’020’143 milliuns francs ed entradas 

totalas da frs. 587’013.-.  

 

Las grondas posiziuns secloman: 

 

•  Contribuziun Runal Péra frs. 100’000.00 

•  Via Dalisch - Via Chilgieri frs. 470’930.40 

•  Maschina communala frs. 122’500.00 

•  Via Munt frs. 833’970.90 

•  Via Nadels – Via Rost frs. 259’223.55 

 

Allas damondas che vegnan tschentadas ord il cussegl san suprastonza e canzlista rispunder 

per cuntentientscha dallas cusseglieras e dils cussegliers.  

 

Il president dalla cumissiun da gestiun Marcus Alig rapporta davart la lavur dalla cumissiun. 

 

La cumissiun da gestiun ed il biro da revisiun recamondan l’approbaziun dil quen cun engraziar 

e dar scarica als funcziunaris responsabels ed als collaboraturs dall’administraziun. 

 

Cun 14 : 0 vuschs approbescha il cussegl da vischnaunca il quen communal digl onn 

2021 tenor la proposta dalla cumissiun da gestiun cun resalva dil referendum facultativ. 

 
Tractanda 3 Approbaziun dalla lescha da polizia 

 

Duront ils davos onns ha la suprastonza communala adina puspei stuiu far persenn ch’ei 

maunca mieds legals per mantener e proteger igl uorden public. Cun ina lescha da polizia che 

cumpletescha la legislaziun federala e cantunala less la suprastonza communala mantener la 



 

segirtad publica ed igl uorden public, garantir la segirtad da persunas ed animals e proteger 

igl ambient e la proprietad da donns e prighels. 

Specialmein impurtont alla suprastonza ei in scamond da fiugs artificials e bengals, e quei 

cunzun per las fiastas digl 1. d’uost e da Silvester. Il motiv principal persuenter ei la protecziun 

dils animals. Plinavon ei il prighel da barschaments zun gronds e duei vegnir minimaus. Buca 

sco davos dat ei massa rumien, che stat per gronda part anavos ella natira.  

In fatg che vegn oberservaus adina dapli ei, ch’ei vegn luvrau duront dis da ruaus publics e 

locals. La lescha da polizia scamonda tut las lavurs duront dis da ruaus publics e locals. Sco 

dis da ruaus locals fixescha la lescha ils firai da nossa vischnaunca, numnadamein S. Giusep, 

Sontgilcrest, Nossadunna d’uost e Numnasontga.  

 

Il president communal presenta detagliadamein la lescha e dat la pusseivladad da tschentar 

damondas ni far midadas tier ils singuls artechels. La lescha vegn repassada tochen artechel 

12. Il cussegl da vischnaunca decida ina secunda lecziun cun inoltrar propostas per midadas 

en scret tochen ils 13 da matg 2022. 

 

Tractanda 4 Verificaziun dalla votaziun communala dils 28-11-2021 

 

Cusseglier Clemens Bundi declara che Andreas Küttel, Claudio Thalmann ed el hagien sco 

commembers dalla cumissiun per verificaziun da votaziuns controllau ils resultats dalla 

votaziun communala dils 28 da november 2021 ed anflau tut en uorden. En num dalla 

cumissiun propona Clemens Bundi da verificar ils resultats publicai. 

 

En votaziun unanima verifichescha il cussegl ils resultats publicai dalla votaziun 

communala dils 28-11-2021. 

 

Tractanda 5 Pusseivladad da tschentar damondas 

 

Dalla pusseivladad da tschentar damondas vegn fatg diever. 

 

Per il cussegl da vischnaunca 

  

Il president        La actuara    

Mario Lechmann Sandra Gautschi 


